
Merr mecht sich soi Gedonke 

 
Merr konn sich joo aus dem gonze Dischputt um de Fluchhafeaus-
bau nit eraushalle. Gonz besonners nit, wenn merr so ein 
Vochelfreund iss wie ich.  

Doo schaffe doch die Spechte, was unserooner als Mensch nit 
ferdich bringt: Dort im südliche Wald, wo die dehoom sinn, derf de 
Fluchhafe nit ausgebaut werrn. Es stimmt also, was moin Vadder 
immer gesacht hott, wenn em onnern e Uglick trifft, was dich nit treffe 
soll: Uff Holz kloppe, Bub! Meistens hott er doodebei noch uff moin 
Kopp gezeicht weil er joo gewusst hott, was ich vonem geerbt habb. 
Doo habb ich halt dreimol uff moin Holzkopp gekloppt unn dess hott 
werklich meisdens geholfe. 

Unn genau so hawwes die Spechte jetz gemacht. Als die Omtli-
che Veechelschätzer mett ihrne Liste im Wald erumm geloffe sinn, 
warns vor allem die Mittelspechte, die uffgereecht hie unn her ge-
flooche sinn. Unn doodebei hawwe se, obwohl se sunst nur selten 
trommele, jed Stick Holz, was enn vor de Schnawwel kumme iss, aus 
Wut iwwer die Störung mehr als dreimol feste bekloppt. Doo sinn 
aach die Schätzer wie wild im Wald erummgesaust unn sinn mit 
Doppel- unn Dreifachzähle gar nit noochkumme. Unn deshalb 
hawwe mer im Süde vom Fluchhafe jetz so vill Mittel- unn aach on-
nern Spechte, dene mer per Gesetz die Beem nit nemme derf. 

So hott dess Uff-Holz-kloppe dene Spechte aach geholfe. Unn 
obwohl die Spechte ferr ihr Höhle koo Schallschutzfenster unn aach 
koo Lüfter brauche, sinn die Politiker unn de Dokter Bender vom 
Fluchhafe froh iwwer ihr Geklopp, denn jetzt könne se mett vill Geld, 
awwer ohne schlecht Gewisse die Nordbohn baue.  

Iwwer so ebbes mecht merr sich halt soi Gedonke. Unn als ich 
moin ahle Kumpel Karl uff de Gass getroffe habb, hawwe merr 
doodriwwer aach geschwetzt. Also Karl, habb ich gesaacht, hätt merr 
dess vorher gewusst mett dem Viehzeich, hätt merr statt Anwält ze 
bezahle liewer de Professor Sielmann gehollt. 

Unn dann? hott de Karl gefroocht. 
Dann det aach die Nordbahn nit gebaut werrn. Weil de Heinz 

Sielmann bestimmt im Kelsterbacher Wald enn seldene Keefer ge-
funne hätt, unn stell derr vor, Karl, wenn dess de Untermainische 
Riesenbohrkäfer gewese wär! Der kloppt zwar nit, konn awwer 
mords Lecher ins Holz bohrn, aach in die Bretter, die  moncher Poli-
tiker vorm Kopp hott. 

Doo hosde recht, hott de Karl genickt, unn wenn die Lecher 
gross genuch worrn wern, kennt der doo dorchgucke und kennt end-
lich aach emol uns Mensche seh. 

